
Utoqqalinersiaqarneq pillugu Inatsisartut inatsisaat  nr. Xx,xx,xx-imeersoq 

Utoqqalinersiaqarneq pillugu inatsisartut inatsisissaattut siunnersuutip siullermeerneqarnerani  

Partii Naleqqamiit oqaaseqaativut innersuussutigalugit, suliap aappassaanneerneqarnera 

imannak oqaaseqarfigissuarput. 

Soorlu suliap siullermeerneqarnerani aamma  2016-imut aningaasanut inatsisissatut 

siunnersuutip siullermeerneqarnerani, utoqqalinersiaqalertarnermi ukiut qaffanniarneqarnerat 

Partii Naleqqamiit akuersaarsinnaanngilluinnaripput oqaatigisareeripput, tassami suli 

ilaqaratta inunnik sulerulussimanerup kingunerisaanik suleqqinnissamut 

nukissaarussimasunik.  

Taamaammallu utoqqalinersiuteqalernissaminnut utaqqeqqissinnaanngitsunik, kisianni 

aamma nalunngilarput ilaqarluta 65-it angullugit ukioqalereersimangaluarlutik suli 

peqqissunik nukissalinnillu suleqqissinnaasunik . 

Soorlu suliap siullermeerneqarnerani  Partii Naleqqamiit aamma oqaatigigipput, 

utoqqalinersiuteqalersinnaanermut ukiorititat qaffanngikkaluarlugit utoqqaat 65-inik 

ukioqalertussat  peqqissut nukissallillu suliinnarsinnaanerminnut, pitsaasumik eqaatsumillu 

suliinnarsinnaanerminnut inatsisissatut siunnersuutip allannguuteqartinneratigut 

periarfissinneqartariaqartut. 

Tassami suliap siullermeerneqarnerata kingorna, utoqqaat kattuffiata, 

utoqqalinersiuteqalernissamut ukiorititat qaffanneqarnissaannut akerliunertik 

tusagassiuutitigut nalunaarutigereerpaat. Taannaannarluunniit eqqaassagaanni utoqqarnut 

ataqqinnilluta piumasaqaataat tusaasariqaripput Partii Naleqqamiit aaliangiusimavarput.  

Aamma isumaliutissiissummi takuneqarsinnaavoq, utoqqaat kattuffiata 

ataatsimeeqatiginerani utoqqaat nalunaarutigisimangaat, utoqqaat peqatigiiffii avannaani 

tunumilu oqaloqatiginissaat angumerineqarsinnaasimanngitsoq. 



2 
 

Tassa utoqqaat tamakkiisumik aaqqissuusseqqinniarnermut peqataatinneqanngillat, 

taamaammat suliap pipallattumik suliarineqarnera Partii Naleqqamiit akuersaanngilarput.  

Pingaartumik aamma siunnersuut una ima aningaasaqarnikkut nalorninartoqartigimmat, 

ataatsimiititaliap isumaliutissiissummini ilaatigut paasissutissiinermini ilaatigut ima allappoq: 

“ungasinnerusoq isigalugu paasinarsippat siunnersusut aningaasaqarnikkut 

nammanneqarsinnaanngitsoq pineqartumi allannguuteqartitsinissaq naatsorsuutigineqassaaq, 

taammaalilluni utoqqartatta atugarissaarnissaannut aaggissuussinerput aningaasaqarnerup 

ineriartorneranut pisinnaasaanullu naleqqussartariaqassalluni” 

Aamma atorfillit Kattuffii arlallit, inatsisartunut Partiinut tamanut, ataatsimiititalianullu 

arlariinnut, utoqqalinersiuteqalertarnermi ukiorititat  qaffanniarneqarnerat, nunatsinni 

tjenestemand-it pillugit inatsimmut naapertuutinngitsoq mianersoqqussutigivaat.   

Minnerunngitsumik aamma soraarnerussutisiassanik akileraarusiisarnerup 

siartinneqarnissaanut tunngatillugu atorfillit kattuffii tamarmik nalunaarput, 

taamaaliorniarneq nunatsinni atorfilinnut utoqqalinersiuteqalerumaartussanut 

ajorseriaataassasoq.  

Tupinnarluinnarluinnarpoq pakatsinarlunilu ataatsimiititaliap naalakkersuisunut 

tjenestemandit pillugit  apeqqutaannut naalakkersuisut ima akissuteqarsimammata: 

“Naalakkersuisut isumaqatigivaat naapertuunnerpaassammat tamanna apeqqut 

misissuataarneqassappat inatsisip akuersissutigineqarnerata kingunerisaanik nalilersuinerni” 

Taamaammat aamma Partii Naleqqamiit tassunga tunngasoq  aamma akuersaanngilarput.  

Aamma inatsisissatut siunnersuutip §§-fiisa 25-iat tusarniaanermi ilaatigut apeqquserneqartut  

ilagaat, aaliangersakkap taassuma eqqartuussisarnermi inatsisini aalingersakkanut  

tamakkiisumik naapertuutinngimmat, tamannalumi aamma Utoqqaat kattuffianiit suliap 

siullermeerneqarnerata kingorna, utoqqaat ernumanartutut nalilerlugu oqaaseqarfigaat.  Tassa 

aaliangersagaq utoqqalinersiutiniit pinngitsaaliilluni akiliisitsiniarnermi 

akileeqqusisinnaanermut mattussinngimmat.  

Naggataatigut Partii Naleqqamiit erseqqissassuarput, siunnersuummi utoqqarnut 

pitsanngoriaataasussat akerlerinnginnatsigit, kisiannili utoqqarnut ajorseriaataasinnaasut, 

minnerunngitsumillu aaqqissuusseqqinnerup utoqqarnit nammineq akilersorneqalertussaanera 

soorunami Partii Naleqqamiit assut eqqarsarnartoqartipparput. 

Tassami isumaliutissiissummi ilaatigut ima aamma allaqqasoqarpoq: 

“Utoqqalinersiallit kisimiittunut 300 kr-inik, 500 kr.-inik imaluunniit 1000 kr.-inik 

qaffaanerup aningaasatigut  kingunerisassai pillugit ataatsimiititaliaq apeqquteqarpoq. 

Taamatut qaffaaneq 7 mio. kr.-inik, 12 mio. kr.-inik aamma 24 mio. kr.-inik ukiumut 

aningaasartuuteqarnerulernermik malitseqassasoq akissuteqaammi allassimavoq........ 

....ataatsimiititaliami amerlanerussuteqartut Siumut Demokraatit aningaasaqarnikkut taama 

inissisimasoqartillugu taama qaffaasoqarnissaanut piffissaanngitsoq oqaatigineqassaaq”.  

Aamma isumaliutissiissummi imannak allaqqasoqarpoq: 

“Aappariit namminneq isertitaqanngitsut aapparisap isertitai apeqqutaatinnagit kisimiittunut 

utoqqalinersiassanut qaffasinnerpaasut 50 pct.-iinut pisinnaatitaanermut malittarisassaq 

atorunnaassaaq. Taamaalilluni arlaqartut annikinnerusumik isertitamikkut annaasaqassapput, 

taamaattorli utoqqalinersialinnut qaffasissumik saniatigut isertaqartunut tamanna 

annertunerusumik atuutissaaq, tassa aningaasaqarnikkut sanngiinnerpaatut inissisimasut 

pinnagit”.  

Aamma isumaliutissiissummi uppernarsarneqarpoq, manna aaqqissuusseqqinneq 

utoqqalinersialinnut 83-inut ajorseriarnermik kinguneqassasoq, soorlu tamanna aamma suliap 

siullermeerneqarnerani Partii Naleqqamiit oqaatigigipput.   

Kiisalu   Isumaliutissiissummi ilaatigut Kiniiserit,  Filipppinerit, Thailand-imiullu,   

nunatsinni utoqqalinersiuteqalertarnissaat periarfissaalissasoq oqaatigineqarpoq. Partii 

Naleqqamiit isumaqarpugut, nunatsinni utoqqaat amerliartornerat ernumanartutut 

eqqartoriarlugu aamma nunami allamiut nunatsinni utoqqalinersiuteqalersinniarneri 

pissusissamisuunngitsoq.  

Taamaattumik suliap pingajussaanneerneqannginnerani, pingaartumik utoqqat kattuffiata 

tamakkiisumik isumasiorluarneqarnissaa Partii Naleqqamiit kaammattuutingaarput.  

Qujanaq 

Anthon Frederiksen 


